
				இப்பக்கம் மெய்ப்பு பார்க்கப்படவில்லை
நெ. து. சுந்தரவடிவேலு 377

எங்கெங்கோ அலைந்தார்; வீட்டில் இருந்ததைவிட, இரயிலில் பேருந்துகளில் மேடைகளில் செலவிட்ட நேரமே அதிகம். இதுவே பல பொதுத் தொண்டர்களின் சங்கடமான வாழ்க்கை.

அளவுக்கு மேல் அடுக்கிக் கொண்டே போனால், மயிலின் தோகையும் வண்டியின் அச்சினை உடைத்துவிடும்.

கொள்கைவேள் குத்துசி குருசாமியார் அந் நிலைக்குத் தள்ளப்பட்ட செய்தியைப் பிரிட்டனில் கேட்டபோது, காந்தம்மாவும் நானும் பட்ட வேதனை சொற்களில் அடங்காது.

48. நான் யாருக்கு உரியவன்?

தாயகம் திரும்பினோம்

குத்து சி குருசாமியாரின் உடல்நிலைப் பற்றி வந்த செய்தியை அடுத்து மற்றோர் செய்தி இலண்டனுக்கு எட்டியது.

நான், சென்னை திரும்பியதும், சைதாப்பேட்டை ஆசிரியப் பயிற்சிக் கல்லூரியின் முதல்வராக நியமிக்கப்படலாமென்ற வதந்தி சென்னையில் மையமிட்டு, விரைந்து இலண்டனுக்கு எட்டிற்று.

அது துணை இயக்குநர் பதவிக்கு இணையானது. எனினும், வகுப்பறைகளோடு முடங்கவேண்டிய அப் பதவியின் மேல் எனக்குப் பற்று ஏற்படவில்லை.

எதற்கும் ஆயத்தமாக இருப்போம் என்று, கல்வி உளவியல் பற்றிச் சில புதிய நூல்களை வாங்கினேன்; படித்தேன்; பக்குவப்படுத்திக் கொண்டேன்.

குறிப்பிட்ட காலம் முடிந்ததும் தாய் நாட்டிற்குத் திரும்பினோம். போலந்து நாட்டிற்கு உரிய படோரி’ என்ற கப்பலில் பயணமாகி, பாதுகாப்பாகப் பம்பாய் வந்தடைந்தோம்.

‘படோரி எண்ணுறு பயணிகளோடு வந்தது, இவ்வளவு பேரைத் தணிக்கை செய்து அனுப்ப, சுங்க அலுவலர்கள் காலை ஆறு மணி முதல் மாலை நான்கு மணி வரை, பத்து மணி நேரம் எடுத்துக்கொண்டார்கள். அதற்கு இரட்டிப்பான எண்ணிக்கையினரை இலண்டனில் இரண்டு மணிகளில் சுங்கத்தணிக்கை முடித்ததை நினைவுகூர்ந்து கொண்டோம். ஏற்கெனவே சுற்றுலாகம்பெனி வழியாகச் சென்னைக்குச் செல்லும் புகைவண்டிப் பயணத்திற்கு ஏற்பாடு செய்திருந்தோம். அதன்படி

